
Ramasukunjagamini

ರಾಮಸುಕುಂಜಗಾಮಿನೀ

ಸ್ಮಾರಂ ಸ್ಮಾರಂ ಜನಿಮೃತಿಭಯಂ ಜಾತನಿರ್ವೇದವೃತಿ-
ರ್ಧ್ಯಾಯಂ ಧ್ಯಾಯಂ ಪಶುಪತಿಮುಮಾಕಾಂತಮಂತರ್ನಿಷನ್ನಂ .

ಪಾಯಂ ಪಾಯಂ ಸಪದಿ ಪರಮಾನಂದಪೀಯೂಷಧಾರಾಂ
ಭೂಯೋ ಭೂಯೋ ನಿಜಗುರುಪದಾಂಬೋಜಯುಗ್ಮಂ ನಮಾಮಿ .. 1..

ಗಂಗಾಪೂರಪ್ರಚಲಿತಜಟಾಸೃಸ್ತ ಭೋಗೇಂದ್ರಭೀತಾ
ಮಾಲಿಂಗಂತೀಮಚಲತನಯಾಂ ಸಸ್ಮಿತವೀಕ್ಷಮಾನಃ .
ಲೋಲಾಪಾಂಗೈಃ ಪ್ರಣತಜನತಾ ನಂದಯಂಚಂದ್ರಮೌಲಿ-

ರ್ಮೋಹಧ್ವಾಂತಂ ಹರತು ಪರಮಾನಂದಮೂರ್ತಿಶ್ಶಿವೋ ನಃ .. 2..
ಕಮಂಡಲೌಯಾ ಕಮಲಾಸನೇನ ಸಮಾನಿತಾ ಪೂರ್ವಮಪೂರ್ವತೋಯಾ .

ತ್ರಿವಿಕ್ರಮೇ ವಿಷ್ಣುಪದಾರವಿಂದ ಸಂಪೂಜ್ಯ ಯಾತಾ ಹರಮೌಲಿಭಾಗಂ .. 3..

ಭಗೀರಥಃ ಸಾಗರಗಾನ್ಸ್ವಪಿತೃನುದ್ಧರ್ತುಂ ಕಾಮಶ್ಶಿವ ಸನ್ನಿಧೌ ಸಃ .
ಆರಾಧಯಾಮಾಸ ಸರಿದ್ವರಾಂ ತಾಂ ಹಿಮಾದ್ರಿದೇಶೇ ಪಿತೃಮುಕ್ತಿಮತ್ಯೈ .. 4..

ಸಂತುಷ್ಟಚಿತ್ತಸ್ಯ ಶಿವಸ್ಯಮೌಲೇರ್ವಿನಿರ್ಗತಾ ಪುಣ್ಯಜಲಾ ತ್ರಿಮಾರ್ಗೈಃ .
ಮಂದಾಕಿನೀ ಸ್ವರ್ಗಪಥಾನುಗಾಮಿನೀ ಭಾಗೀರಥೀ ಭಾರತಪಾವನೀ ಸದಾ .. 5..

ಪಾತಾಲಗಾ ಭೋಗವತೀ ಯಶಸ್ವಿನೀ ಯಾ ಸಪ್ತಧಾ ಸಪ್ತಸರೋವರೇ ಸ್ಥಿತಾ .

ಸಂಪೂಜಿತಾಭೂದೃಷಿಭಿಸ್ತುಸಪ್ತಭಿಃ ಸಾಪಾತು ನೋ ರಾಮಸುಕುಂಜಗಾಮಿನೀ ..

6..

ಕೂರ್ಮಾಸನಸ್ಥಾ ಮೃಗಶಾವಕಾಕ್ಷೀ,ಚತುರ್ಭುಜಾ ಶೋಭಿತಶ್ವೇತವಸ್ತ್ರಾ .
ಧೃತಾಕ್ಷಮಾಲಾ ಘಟಪದ್ಮಮುದ್ರಾ,ದೃಷ್ಟಾ ಮಯಾ ರಾಮಸುಕುಂಜಗಾ ಸಾ .. 7..

ಭಾಗೀರಥೀ ಪೂತಜಲಾ ತ್ರಿತಾಪಹಾ,ಯಾ ಭಾರತೇಭ್ಯೋ ಜಯದಾಯಿನೀ ಸದಾ .

ಸಂಪೂಜಿತಾ ಭಾರತವಾಸಿಭಿರ್ಮುದಾ, ಸಾ ಮೇಽಸ್ತು ಚಾಂತೇ ಶಿವಧಾಮ
ದಾಯಿನೀ .. 8..

ಸದಾ ಪೂತಾ ಗಂಗಾ ವಿತರತಿ ಮುಹುರ್ದರ್ಶನಸುಖಂ
ಹಿಮಾದ್ರೇಃ ಸಂಜಾತಾ ಭರತವಿಪಿನೇ ಸಿಂಚತಿ ತರೂನ್ .

ಮಯಾದೃಷ್ಟಾ ಸೈಷಾ ಪ್ರವಹತಿ ಸದಾ ಖಂಡಿತಗತಿಃ
ಸ್ವದೇಶಸ್ಯ ಸ್ನೇಹಂ ಪ್ರಕಟಯತಿಮುದಾ ಸ್ನೇಹಪಯಸಾ .. 9..

ರಾಮಸುಕುಂಜಗಾಮಿನೀ

ಹಿಮಾದ್ರೇರ್ನಿರ್ಗತ್ಯ ಪ್ರವಿಶತಿ ಬನಂ ತರ್ಪಣಪರಾ
ಜನಸ್ಥಾನೇ ಲೋಕಾನ್ವಿವಿಧಬಹುಲಾಭಂ ಪ್ರಕುರುತೇ .

ತ್ರಿವೇಣೀ ತೀರ್ಥೇಽಸ್ಮಿನ್ ಹಸತಿ ಕುರುತೇ ನರ್ತನಮಪಿ
ಜಲೋರ್ಮೀಣಾಂ ನೃತ್ಯಂ ಸುಖಕರಮಹೋ ಸಾಗರಜಲೇ .. 10..

ಕೃತಃ ಕುಂಜೇ ವಾಸಃ ಪರಮಸುಖದೋ ರಾಮಕೃಪಯಾ
ಪ್ರವದ್ಧೋಽಸ್ಯಾಂ ಸ್ನೇಹಃ ಸುರಸರಿತಿ ಮೇ ರಾಮದಯಯಾ .

ಇಯಂ ಗಂಗಾ ಮಾತುಃ ಪ್ರಕಟಯತಿ ರಾಗಂ ಮಯಿ ಸದಾ
ಚಿತಾಭಸ್ಮ ತ್ಯಾಜ್ಯಂ ಸುರಸರಿತಿ ಮೇಽತೋ ಮೃತಿಪರಂ .. 11..

ವಿರಿಂಚಿಪಾಣ್ಯಬ್ಜವಿನಿರ್ಗತಾ ಸಾ,ಪದಬ್ಜಪೂತಾ ಗರುಡಾಸನಸ್ಯ .
ಅಲಂಕೃತಾ ಮೂರ್ಘ್ನಿಂ ಸದಾಶಿವೇನ,ಪುಣ್ಯಾ ಪತಾಕಾ ಸಗರಾತ್ಮಜಾನಾಂ .. 12..

ಗಂಗಾ ನದೀ ಪೂತಜಲಾ ತ್ರಿಮಾರ್ಗಗಾ,ಮಂದಾಕಿನೀ ಭೋಗವತೀ ಚ ಜಾಹ್ನವೀ .

ವಿರಿಂಚಿನಾರಾಯಣರುದ್ರಪೂಜಿತಾ,ಸ್ವರ್ಗಾಪವರ್ಗಾಭಯದಾ ಸುಧಾ ಸ್ರವಾ .. 13..

ಸತ್ಸಂಗಲಾಭಂ ಶಿವಪಾದಪೂಜಾಂ,ಮಾಘೇಽಸಿತೇ ಧರ್ಮತಿಥೌ ಸಮಾಪ್ಯ .
ದ್ವಿಜೋ ಜಗನ್ನಾಥಸುನಾಮಧನ್ಯಸ್ತೃಪ್ತಿಂ ಪರಾಮಾಪ ಸುಕುಂಜ ಭೃಂಗಃ .. 14..
ಗಂಗಾ ಗೀತಾ ಚ ಗಾಯತ್ರೀ, ತ್ರಿವರ್ಗಫಲದಾಯಿನೀ .

ತನೌ ವಾಣ್ಯಾಂ ಹೃದಿ ಸ್ಫೀತಾ,ಜಗದಾನಂದದಾ ಭವೇತ್ .. 15..

ತ್ರಿಸಪ್ತನಂದೈಕದಿನೇ ಚ ಕ್ರಿಸ್ತೋರ್ಮಾಘೇಽಸಿತೇ ಧರ್ಮತಿಥೌಸ್ವಪಿತೃನ್
ದ್ವಿಜೋ “ಜಗನ್ನಾಥ”ಸುನಾಮಧನ್ಯಸ್ತೃಪ್ತಿಂ ಚ ಕೃತ್ವಾ ಗೃಹಮಾಜಗಾಮ .. 16..

ಧೂಮ್ರಪಾನ ಪರಿತ್ಯಜ್ಯ ಬಲಭದ್ರಪ್ರಚೋದಿತಃ .
ಜೀವನ್ಮುಕ್ತೋ ಜಗನ್ನಾಥೋ ರಾಮಕುಂಜೇ ಬಭೂವ ಹ .. 17..

ರಾಧಾಕಾಂತ ಸುದರ್ಶನಾತ್ಮಜಜಗನ್ನಾಥೇನ ಸಂಪಾದಿತೋ
ನಾನಾಛಂದಮಯಃ ಸುರಾಗಭರಿತೋ ಗಂಗಾವತಾರಸ್ತವಃ .
ಸೋಽಯಂ ಸಜ್ಜನಮಾನಸೇಷು ನಿತರಾಂ ಶರ್ಮಪ್ರದೋಮೋಕ್ಷದಃ
ಭೂಥಾನ್ನೋ ಜಯದಃ ಸದಾ ಶಿವಮಯಃ ಕಾಮಪ್ರದೋ ಭಾರತೇ .. 18..

ಇತಿ ಗಂಗಾವತಾರಾಂತರ್ಗತಾ ಶ್ರೀರಾಮಸುಕುಂಜಗಾಮಿನೀ ಸಮಾಪ್ತಾ .
. ಶ್ರೀ ಶಿವಾರ್ಪಣಮಸ್ತು .

